
Xana Mbhasiso i yini naswona hikokwalaho ka yini wu ri
ni nkoka?

Eka nkarhi wa sweswi ku ni mamiliyoni ya 18 ya maAfrika Dzonga (eka mindyangu ya 3 miliyoni) lama nga kotiki ku fikelela mbhasiso
wa masungulo. Ku ringana 15% ya titliliniki ni 11,7% ya swikolo a swi ha mbhasiso. Kasi ku ni swikolo swo tala leswi tirhisaka swihambukelo
swa migodi leswi nga eneriki, swa thyaka naswona leswi nga hlayisekangiki. Leswi hinkwaswo i khombo rikulu eka ta swa rihanyu. Mfumo
wu ta seketela vaaki leswaku nsalelo—ndzhaku lowu nga kona wu va wu herisiwile hi lembe ra 2010.

Xana Mbhasiso wu vula yini?

Mbhasiso swi vula ku hlengeleta no cukumeta — hi ndlela leyi sivelaka mavabyi - thyaka ku katsa ni thyaka ra vanhu, mati ya thyaka ya
le mindyangwini ni thyaka rin'wana ra vaaki. Loko leswi swi nga endliwi, tindhawu ta thyaka kasi ni vanhu va ngheniwa hi mavabyi. Laha
Afrika Dzonga lembe ni lembe ku va ni vana va 1,5 miliyoni lava nga ehansi ka 5 wa malembe lava ngheniwaka hi mavabyi ya nchuluko
ni kholera. Leswi swi fanele swi fambisana ni matikhomele lama sivelaka mavabyi.

Hikokwalaho ka yini hi ri ni swiphiqo?

Laha Afrika Dzonga swiphigo swa mbhasiso swi vangiwa hi swilo swimbirhi leswikulu:

. Xiyimo xa le hansi xa nsivela-mavabyi (vanhu vo tala a va voni swi fanela leswaku va hlamba mavoko endzhaku ka ku tirhisa
swihambukelo kumbe ku cinca vana maleri, kasi vunyingi byi ehleketa leswaku swi lulamile ku tirhisa nhova tani hi vuhambukelo,

. Ku kala swiolovisi swa masungulo (ku hava swihambukelo ni mati yo hlamba mavoko).

Xana nhlamulo i yini?

Ku endla swihambukelo i xiyenge xin'we xa nhlamulo. Kasi hi fanele ku tlhela hi antswisa vutivi bya vaaki hi tlhelo ra swa ta rihanyu, hi
antswisa nsivela-mavabyi ni manghenelo ya vaaki eka minongonoko ya mbhasiso.

Xana xiyimo lexi khensekaka xa mbhasiso wa masungulo hi xihi?

. Hi leswaku ku va ni nsivela-mavabyi lowu faneleke tani hi ku va ni swihambukelo leswi tshamaka swi basile ni ku hlamba mavoko
endzhaku ka loko munhu a khomile thyaka kumbe a tirhisile xihambukelo.

»  Ku va ni sisteme leyi nga durhiki yo cukumeta thyaka ra vanhu, mati ya thyaka ni thyaka rin'wana ra vaaki, sisteme leyi olovaka ku
yi hlayisa, leyi hlayisekeke naswona yi amukeleka embangwini.

. Ndyangu wun’wana ni wun'wana wu va ni xihambukelo lexi eneleke.

Xana endlelo leri ra Mbhasiso wa masungulo wa mindyangu ri ta endla
yini?

Ku ya hi vumbiwa bya tiko mfumo wu ni vutihlamuleri byo tiyisa leswaku vaaki hinkwavo va laha Afrika Dzonga va va ni mbhasiso lowu
eneleke. Hikokwalaho, endlelo leri ri ta kongomisa eka ntirho wo nyiketa mbhasiso lowu eneleke eka mindyangu, swikolo ni titliliniki, ri
ta antswisa mahlengeletelo ni macukumetelo ya thyaka ra mindyangu, ni ku dyondzisa vaaki hi ta nsivela-mavabyi.

Mfumo wu tiyimisele ku hatlisisa maantswisele ya ntirhelo hi ku seketela vaaki leswaku va kota ku va ni ku tirhisa mintirhelo leyi tshamaka
nkarhi wo leha (leyi nga durhiki, leyi fambisiwaka hi vaaki hi voxe) ya mbhasiso. Tindhawu leti ti nga ta kongomiwa ti ta katsa ta le makaya,
ta le kusuhi ni madoroba ni ta swidakani laha xilaveko xi nga xikulu kona.

Mbhasiso wu ni nkoka swinene eka ta rihanyu ra rixaka. Leswaku hi kota ku fikelela mbhasiso lowunene, timhaka ta mbhasiso ti fanele
ku va xiyenge xa endlelo leri katsakanyaka ra nhluvukiso. Mbhasiso wo va wun’wana wa minongonoko ya nhuvukiso leyi kuceteriwaka
hi mfumo. Ku humelela ka nongonoko lowu ku le mavokweni ya vaaki. Vaaki va fanele ku nyikiwa vutivi hi mbhasiso hi xihatla leswaku
va ta va ni matimba yo nghenisa xandla eka nongonoko wa mbhasiso wa rixaka.

Minongonoko ya mbhasiso yi ta antswisa swiphiqo swa rixaka ni swa miehleketo leswi vaka kona hikokwalaho ka nkala-mbhasiso. Ku
kala ka swihambukelo, swihambukelo leswi nga kule ni makaya, switirhisiwa leswi nga ringaneriki swa vaaki va ndhawu, macukumetelo
lama nga eneriki ya thyaka ni maendlelo man'wana lama nga ehansi ya mbhasiso swi endla leswaku vanhu va lahlekeriwa hi xindzhuti
ni xihundla, ni ku tlhela swi veka vanhu eka nghozi yo vaviseka.

Hikokwalaho ka yini mbhasiso wu ri ni nkoka?

Mbhasiso i xilo xa nkoka leswaku ku va ni rihanyu lerinene. Mavabyi lama vaka kona hikokwalaho ka mbhasiso wa xiyimo xa le hansi
ma katsa nchuluko, disenteri, typhoid, kholera, dari, muthundangazi, ku andza ka manyokana, mavabyi ya mahlo, mavabyi ya nhlonge
ni ku kurisa khombo o ngheniwa hi mavabyi eka vanhu lava nga ni xitsongwatsongwana xa HIV. Mbhasiso lowunene wu endla leswaku
vanhu va va ni vutomi byo leha.

Mbhasiso wu ni nkoka eka mhaka yo kurisa rifuwo. Mbuyelo wa xi-ikonomi lowu vaka kona hikokwalaho ka mbhasiso lowu antswisiweke
wu katsa nhlayiso wa mali leyi a yi ta hakelela swa rihanyu, mbuyelo wa le henhla wa vatirhi, xikolo xi nghena kahle, vuendzi bya kula,
ni nxavo wo basisa mati wa hunguteka. (xihlovo: Phepha ro Basa hi ta Mbhasiso wa Masungulo wa Mindyangu)



Xana i mani loyi a nga ni vutihlamuleri bya leswaku ku va ni
Mbhasiso wo antswa?

Ntirho wo antswisa mbhasiso i wa vanhu hinkwavo. Lava va faneleke ku nghenisa xandla eka wona va katsa vaaki ni mindyangu (emasungulweni),
van'wamakontraka lava tshamaka eka ndhawu yoleyo, mimfumo-xikaya, mimfumo ya swifundzhankulu ni mfumo wa rixaka, van'wamabindzu ni minhlangano
leyi nga riki ya mfumo.

Vutihlamuleri lebyi nyikiwaka hi vumbiwa bya tiko:

. Vamasipala va fanele ku endla leswaku vanhu va fikelela mintirhelo ya masungulo, ku katsa ni mbhasiso.
. Mimfumo ya swifundzhankulu ni wa rixaka yi fanele ku seketela vamasipala hi ku endla milawu ni hi maendlelo man’wana.

Mintirho ni Vitihlamuleri

Mbhasiso lowunene wu sungula ekaya. Eku sunguleni mindyangu ni vaaki va ni vutihlamuleri ehenhla ka rihanyu ra vona vinyi, vutinlamuleri bya mbangu
lowu baseke ni mbhasiso wo antswa. Maendlelo lama hoxekeke ya nsivela mavabyi ma nga veka rihanyu ra vona ni ra vaaki hambi ni ra rixaka hinkwaro
ekhombyeni. Magoza lama landzelaka ma nga landziwa ku antswisa maendlelo ya nsivela-mavabyi:

Ku hlamba mandla endzhaku ka ku tirhisa xihambukelo, va nga si khoma swakudya ni ndzhaku ka ku cinca vana maleri

Ku hangalasa mahungu ya maendlelo lamanene ya nsivela-mavabyi ni nkoka wa mbhasiso.

Ku vikela mfumo-xikaya swihoxo leswi nga kona swa tisisteme ta mbhasiso ni makhombo ya mbhasiso lama nga vaka kona mbangwini.
Ku tiyisa leswaku swihambukelo swi tshama swi basile ni ku tirha kahle.

Vaaki-ndhawu ni mintlawa ya vaaki va fanele ku tivisa mfumo-xikaya hi swilaveko swa vona leswi fambelanaka ni mbhasiso. Va fanele ku pfuna mfumo-
xikaya ku kunguhata, ku simeka, ni ku kambela tipurojekitara ta mbhasiso.

Swihambukelo swa le mindyangwini i vutihlamuleri bya mindyangu hi yoxe. Mfumo-xikaya wona wu fanele ku seketela vaaki leswaku va va ni mbangu

lowu baseke wo hanya eka wona hi ku:

. Endla tipurojekitara ta vaaki laha vaaki va ndhawu yoleyo va dyondzisiwaka ku aka swihambukelo leswi hlayisekeke leswi baseke. Vaaki lava va ta
pfuna mindyangu ku aka swihambukelo swa vona vinyi. Leswi swi ta vanga mintirho.

. Humesa mahungu ku pfuna mindyangu ni vaaki leswaku va aka swihambukelo leswi hlayisekeke, swo tiya naswona swi sasekile.

. Ku pfuneta hi swa timali yo xava mathiriyali ya nkoka leyi lavekaka ku endlela leswaku swihambukelo swi va leswi hlayisekeke, leswi baseke naswona
swi fikeleleka.

Eka swiyimo swo hambana swa mfumo

Nkunguhato wa Mfumo-xikaya wu endleka hi Nkunguhato lowu Katsakanyaka wa Nhluvukiso (IDPs) lowu Nkunguhato wa Nhluvukiso wa swa Mati
(WSDP) wu nga xiyenge xin'wana xa wona. Leswaku minongonoko yo antswisa mbhasiso yi humelela, mfumo-xikaya wu fanele ku pimanyeta timali ni
ku nyikela mali yo endla leswi. Mali leyi yi nga huma eka swihlovo swo hambana-hambana, ku katsa ni ku hlengeleta xibalo, ku huma eka mfumo wa
xifundzhankulu kumbe wa rixaka. Loko ku simekiwa nongonoko wa mbhasiso, mfumo-xikaya wu fanele ku tiyisa leswaku mbangu wa sirheleriwa. Mfumo-
xikaya wu fanele ku kunguhatela ni ku pimanyetela ntirhiso ni nhlayiso wa sisteme leti tirhisaka mati ta mbhasiso. Wu ni nakambe vutihlamuleri byo pfuneta
mindyangu ku antswisa mbhasiso wa yona. Vutihlamuleri lebyi byi katsa ku:

. Ku tiva swilaveko swa vaaki swa swihambukelo, swilaveko leswi ni tipurojekitara to karhi swi pfuna mindyangu ku antswisa swihambukelo swa yona.
Ku tivisa vaaki hi nkoka wa mbhasiso emhakeni ya ta rihanyu

Ku simeka, xikan'we ni vaaki, minongonoko yo kurisa rihanyu ni nsivela mavabyi.

Ku landza rihanyu ra vaaki

Ku pfuna mindyangu ku antswisa, ku tirhisa ni ku hlayisa switirhisiwa swa vona swa mbhasiso.

Mfumo wa xifundzhankulu
Mfumo wa xifundzhankulu wu fanele ku nyiketa mfumo-xikaya mali, vatirhi ni nseketelo wa xithekeniki. Wu fanele nakambe ku tiyisa leswaku endlelo ra
tiko ra landziwa, wu endla milawu leyi pfunetaka, wu kondletela nkunguhato wa miganga ni ku landza nhluvuko.

Mfumo wa Rixaka
Mfumo wa rixaka wu fanele ku endla milawu ni swipimaniso, wu letela, wu kondletela no landza minongonoko ya rixaka. Wu fanele ku seketela swiyimo
swin'wana swa mfumo, wu ringanisa manyikele ya mintirhelo, wu tlhela wu nghenelela laha ku kalaka vuswikoti.

Tindzawulo ta nkoka ta Mfumo

Ndzawulo ya timhaka ta Mati ni Swihlahla (DWAF) yi ni vutihlamuleri byo hlayisa mati ya rixaka naswona i ndzawulo leyi rhangeleke eka timhaka xa
mbhasiso. Hi ku khomisana ni mintlawa yin'wana ya rixaka DWAF yi fanele ku endla swipimaniso swa mbhasiso, yi seketela mimfumo ya swifundzhankulu
ni mimfumo-xikaya eka timhaka to sungula mintirhelo ya mbhasiso, yi fanele ku landza mimbuyelo, ni ku kurisa vutivi, yi seketela nakambe hi swa timali
leswaku ku endliwa tipurojekitara to ringetela ta mbhasiso lowu nga durhiki ni ku tiyisa leswaku mbhasiso wu endliwa hi ndlela ya ntirhisano. Ndzawulo
yi pfuneta mimfumo-xikaya ku endla Nkunguhato wa tona wa Nhluvukiso wa swa Mati, lowu nga xiyenge xa Nkunguhato lowu Katsakanyaka wa Nhluvukiso.

Ndzawulo ya Mimfumo ya swifundzhankulu ni ya Xikaya yi ni vutihlamuleri byo kurisa tipulani leti katsakanyiweke ta vamasipala ta nhluvukiso, ni ku
tiyisa leswaku mimfumo ya swifundzhankulu ni ya mbangu yi ni vutivi lebyi eneleke, yi kondletela swipfuno swa Nkavelo lowu ringanaka (Equitable Share)
ni swa nkunguhato wa vamasipala, ni ku tlhela yi landza nhluvukiso.

Ndzawulo ya Rihanyu yi ta hlanganisa mahungu ya rihanyu ra vanhu, yi endla leswaku vanhu va lava mbhasiso hi ku tirhisa minongonoko yo tivisa hi
ta nsivela-mavabyi, yi endla swipimaniso swa rihanyu mayelana ni mbhasiso, yi seketela vamasipala, yi endla swipfuno swo letela ni ku dyondzisa vaaki
hi ta nsivela-mavabyi.

Vutameri bya Rixaka byona byi pfuna mimfumo-xikaya hi nkunguhato ni mafambiselo ya swa timali ta wona.

Ndzawulo ya Tindlu yi endla swipamaniso swo aka tindlu (xiyimo xa magima-ntsongo xa mbhasiso i xihambukelo xa VIP endyangwini wun'wana ni
wun'wana handle kaloko xiyimo xa misava yoleyo xi nga pfumeli). Yi tlhela yi kondletela xipfuno xo aka tindlu lexi lawuriwaka hi tindzawulo ta swifundzhankulu
ta tindlu.

Ndzawulo ya Rixaka Dyondzo yi ni vutihlamuleri byo endla kharikhulamu ni swipimaniso, yi tlhela yi tiyisa leswaku mali yi kumeka ni ku kurisa vutivi.
Tindzawulo ta swifundzhankulu ti ni vutihlamuleri byo antswisa miako ya swikolo ku katsa ni mbhasiso, ni ku simeka Nongonoko wa swikolo wo kurisa
rihanyu (Health Promoting Schools Programme) leswaku swikolo swi va tindhawu leti hlayisekeke leti nga na vutomi.

Ndzawulo ya Mintirho ya Tiko yona yi endla mintirho ematshan’wini ya mimfumo ya swifundzhankulu ni mfumo wa rixaka loko ku akiwa swikolo ni titliliniki.
Ndzawulo leyi yi fanele ku tiyisa leswaku ku nghenisiwa mbhasiso wo ringana eka miako ya mfumo ni ya vaaki. Ndzawulo leyi nakambe yi fanele ku simeka
nongonoko wa mintirho ya tiko leyi endliwaka hi vaaki.

Ndzawulo ya Timhaka ta Mbangu ni Vuendzi yi ni vutihlamuleri byo sirhelela mbangu ni ku endla swipimaniso mayelana ni ndlela leyi tisisteme ta
mbhasiso ti khumbaka mbangu hakona, ni ku landza nkhumbo lowu ni ku vona leswaku maendlele ya mafambisele ya swa mbangu ma landziwa.



Mintlawa yin’'wana

Mintlawa ya vinyi
Mfumo wu ri woxe a wu nga swi koti ku landza nsalela-ndzhaku wa mbhasiso. Mintlawa ya vinyi, ngopfungopfu ya mabindzu yi nga endla
ni ku nghenisa tisisteme ta mbhasiso, yi nga tirhisana ni va masipala ku fikisa mintirhelo eka vaaki ni ku pfuneta hi xuma.

Minhlangano leyi nga riki ya mfumo (NGO)
Minhlangano leyi yi nga pfuneta hi minongonoko yo tivisa hi ta nsivela-mavabyi, yi kucetela vaaki ku nghenela minongonoko leyi, yi vumba
mintlawa yo aka ya vatirhi ni ku simeka no landza tipurojekitara.

Xana leswi hinkwaswo swi ta kondleteriwa hi ndlela yihi?

. Eka xiyimo xa le hansi Masipala wa xifundzha kumbe Metro kumbe Masipala wa Ndhawu wu ta va ni vutihlamuleri byo simeka hi
ku tirhisa Nkunguhato lowu Katsakanyaka wa Nhluvukiso (IDP), lowu Nkunguhato wa Nhluvukiso wa swa Mati (WSDP) wu nga
xiyenge xin'wana xa wona.

. Eka xiyimo xa xifundzhankulu mfumo wa xifundzhankulu wu ta seketela hi ku tirhisa Minhlangano ya Xifundzhankulu yo kondletela
Mbhasiso

. Eka xiyimo xa tiko nkondletelo wu endliwa hi Ntlawa wo Tirha wa Mbhasiso wa Rixaka (NSTT) lowu nga ta sunguriwa nakambe
ku va xikomitana xa Ntlawa wo Tirha wa Minkunguhato ya vaMasipala (MITT). DWAF yona i ndzawulo leyi rhangeleke.

Minkarhi hi yihi?

Phepha ro basa ra Mbhasiso wa Masungulo wa Mindyangu ri amukeriwile hi kabinete hi Septemba 2001. Hi nkarhi wolowo ku amukeriwile
xikan'we ni Rimba ra Maano ya Tiko ya Mbhasiso. Eka nkarhi lowu rimba leri ri le ku tivisiweni mintlawa yin'wana, yona yi katsa ni
vamasipala va swifundzha ni va tindhawu, minhlangano leyi nga riki ya mfumo, vatirhi, mimfumo ya swifundzhankulu ni mintlawa yin'wana
leyi tsakelaka timhaka leti ni vaaki. Tsalwa leri ra kumeka eka internet eka . Maano ya swifundzhankulu ni ya tindhawu ma ta endliwa ku
nga si fika Julayi 2002. Rimba leri ri bumabumela leswaku ku tirhisiwa endlelo ra nhluvukiso wa vaaki (Community Development), ku ri
ni ku tirhisa endlelo leri fambisiwka hi van'wakontraka. Leswi swi ta tumbuluxa mintirho, ni ku letela vaaki hi vutshila eka swa mbhasiso
ni hi mafambiselo ya tipurojekitara.

Xana swihambukelo leswi nga kona i swa muhlovo wihi?

Loko ku hlawuriwa swihambukelo kumbe tisisteme ta mbhasiso vaaki va fanele ku xiyaxiya leswaku nxavo wa kona wa fikeleleka xana,
xana swa olova ku swi tirhisa ni ku swi hlayisa, xana swi sirhelela mbangu, vuswikoti bya van'wakontraka va ndhawu yoleyo ku simeka
tisisteme teto ni leswaku tisisteme leti ti ta antswisa rihanyu hi ndlela yihi. Sisteme yin'wana na yin'wana eka leti longoloxiweke vyi ta tirha
ntsena loko vanhu va dyondzisiwile ku yi tirhisa hi ndlela leyinene. Handle ka swona, swihambukelo swa tshoveka, swi nuha, swi kokela
switsotsana ni ku tswala switsongwatsongwana. Mihlovo ya swihambukelo swinharhu leswi longoloxiweke emakumu a swi bumabumeriwi
leswaku swi nga tirhisiwa emakaya. Nxavo lowu nyikiweke laha wo va nkumbetelo naswona wu ta hambanahambana ku ya hi tshamelo
ra tindhawu.

Xihambukelo lexi nga antswisiwangiki xa mugodi (xi vanga mavabyi naswona a xi bumabumeriwi): Ku endliwa xivumbeko ehenhla
ka mugodi. Nxavo wa kona wa hambanahambana.

Xihambukelo xa mugodi lexi nga ni mpfulela-moya lowu antswisiweke (VIP): Ku endliwa xivumbeko ehenhla ka mugodi, xivumbeko
lexi xi ni phayiphi yo pfulela moya leyi nga ni xikirini xo haha. Mugodi lowu wu nga va ni furu loko xiyimo xa misava xi pfumela kumbe
wu nga vi ni furu. Nxavo wa kona wu sungula eka R600 ku aka ni R60 ya ku humesa thyaka lembe ni lembe loko leswi swi endliwa kan'we
endzhaku ka malembe ya ntlhanu.

Xihambukelo xa migodi mimbirhi lexi nga ni mpfulela-moya lowu antswisiweke (VIDP): Ku endliwa xivumbeko xin'we ehenhla ka
migodi mimbirhi leyi nga entangiki leyi nga kusuhi ni kusuhi. Ku tirhisiwa mugodi wun'we ntsena hi nkarhi kasi mugodi lowu wu ta va ni
phayiphi yo pfulela moya leyi nga ni xikirini xo haha. Kanyingi migodi leyi yi endliwa furu kasi ni makhumbi ya le xikarhi ma pfaleriwile.
Nxavo wa xona wu sungula eka R2500 ku xi endla ni R35 yo xi tirhisa ni ku xi hlayisa hi lembe.

Swihambukelo leswi quvaka ku katsa ni xihambukiso xa murhundzu ni tisisteme leti omisaka: Ku endliwa xivumbeko xin'we ehenhla
ka xibye lexi pfaleriweke lexi kotaka ku fikeleriwa leswaku ku humesiwa thyaka leri nga quva. Murhundzu wa hambukisiwa kasi phayiphi
leyi pfulelaka moya yi pfuneta ku omisa thyaka ngopfungopfu eka tisisteme to omisa. Nxavo wa kona wu sungula eka R3000 eka tisisteme
ta mabindzu kasi mali ya ntirhiso ni nhlayiso yona i R35 hi lembe.

Xihambukelo xo haxa mati kumbe xo kucunga hi mati (aqua-privy): Xihambukelo lexi xi ni xipfalela-mati. Thyaka ri kucungiwa hi mati
ivi ri famba hi phayiphi yo koma ku hundzela eka sisteme yo hlengeleta no cukumeta thyaka. Xihambukelo lexi xi amukeriwa emisaveni
hinkwayo laha vatirhisi va xona va ntlutlamaka ivi va tirhisa mati ku basisa ha le ndzhaku. Xihambukelo lexi xi va ni swiphigo loko vanhu
va lahlela swilo leswi nga fanelangiki endzeni ka xona kumbe loko mintirhelo yo humesa thyaka yi durha. Nxavo wo xi nghenisa wu sungula
eka R2000 kasi wa ku susa thyaka i R150 hi lembe.

Xihambukelo xa goji ra mbholelo kumbe xo loveka: Lexi i xihambukelo lexi heleleke xa le ndzeni ka yindlu lexi kucungaka hi mati.
Xona xi hlanganisiwa ni mpfuvelo lowu nga ni mati lowu nga ehansi ka misava hi ti phayiphi. Mati lama ma nwelela emisaveni. Nxavo
wo xi nghenisa wu sungula eka R7000 kasi wo susa thyaka i R200 hi lembe ku ya hi leswaku xi halatiwa kangani.

Xihambukelo xo haxa mati lexi nga ni thanki ra nhlayiselo: Thyaka ri kucungeriwa ethankini laha ri nga kotiki ku khulukela embangwini
lowu rhendzeleke, hikokwalaho thanki ri fanele ku halatiwa. Nxavo wa kona wu ya hi sayizi ya thanki ni leswaku ri halatiwa kangani.

Xihambukelo lexi nga ni phayiphi leyintsongo ya nkululu wa mati: Lexi i xihambukelo lexi heleleke xa le ndzeni ka yindlu, lexi
humeselaka thyaka egojini ra mbholelo laha thyaka lero tiya ri fikaka ri dzika. Mati wona ma huma hi phayiphi leyintsongo ku ya eka thanki
ra le xikarhi ro hlengeleta thyaka kumbe eka phayiphi ra nkululu leri nga kona. Nxavo wa kona wu ya hi sayizi ya thanki ni leswaku yi
halatiwa kangani.

Xihambukelo lexi heleleke xa nkululu wa mati: Lexi i xihambukelo lexi heleleke xa le ndzeni ka yindlu lexi kucungaka hi mati. Xona xi
hlanganisiwa ni phayiphi ya nkululu leyi khulukelaka eka ndhawu leyi tirhisaka mati ku hlantswa thyaka. Nxavo wo xi nghenisa i R6000
kasi wo xi tirhisa wu kwalomu ka R400 hi lembe.

Xihambukelo xa nkululu wo ka wu nga entangi: Lexi i xihambukelo lexi heleleke xa le ndzeni ka yindlu lexi tirhisaka mati lamatsongo
eka swa ntolovelo. Xona xi tirhisa tiphayiphi letitsongo leti nga entangiki leti nga ni ndhawu yo ti kambela kwala ti nga kona. Emisaveni
hinkwayo xihambukelo lexi xi hlayisa ku fika eka 50% eka ntirhiso wa mati. Kambe sisteme leyi ya ha ri ku ringeteriweni laha Afrika Dzonga.

Swihambukelo swa tikhemikhali: Leti i tiyuniti leti tiyimeleke hi toxe leti tirhisaka mirhi ya tikhemikhali ku endla leswaku thyaka ri nga
vi ni nghozi naswona ri nga nuhi. Swona swa durha kasi swi tirhisiwa ngopfu tani hi swihambukelo swa xinkarhana. Mimfumo yo tala se
yi tshika ku swi tirhisa.

Xihambukelo xa bakiti (xi nghenisa mavabyi naswona a hi xi bumabumeli): Ku endliwa xivumbeko lexi nga ni xitshamo ehenhla ka
bakiti. Endzhaku ka nkarhi wo karhi bakiti ra susiwa ku ya halata leswi nga ndzeni. Xi tirhisiwa ngopfu kambe xi ni nghozi eka lava va
hlengeletaka thyaka. Mimfumo yo tala yi le ku ringeteni ku swi herisa kasi swa durha ku swi tirhisa no swi hlayisa.

Swihambukelo swa hinkwavo (swa nhlengelo) (A swi bumabumeriwi leswaku swi nga tirhisiswa emakaya): Tibuloko ta swihambukelo
leswi ti nga va ta tisisteme to tirhisa mati kumbe to ka ti nga tirhisi mati. Swi lava ku basisiwa ni ku hlayisiwa nkarhi hinkwawo.

Swihlovo leswi nga vaka kona swa mali

Ku ni swihlovo swinharhu swa mali yo antswisa mbhasiso: xipfuno xa nkavelo lowu ringanaka, xipfuno xa swivevukiso swa masungulo,
ni timali ta vamasipala hi voxe. Xiyenge xin'wana xa xipfuno xo aka tindlu na xona xi nga tirhiseriwa mbhasiso.

Nkavelo lowu ringanaka (Equitable Share)
Xipfuno lexi xi huma eka mfumo wa rixaka ku ya eka mfumo wa xikaya Xona xi pfuneta ku hakelela mintirhelo ya mahala ya masungulo
leyi nyikiwaka swisiwana

Swipfuno

Xipfuno xa Vuvekisi bya Nkunguhato wa vaMasipala xi ta hakelela tindhawu to tshama eka tona. Enkarhini wa sweswi DWAF yi nyika
xipfuno xa nkarhi wun'we xa mbhasiso xa R300 lexi tirhiseriwaka ku hluvukisa vaaki, yi nyika nakambe R900 yo aka xivumbeko xa
xihambukelo (xona a xi rhangeriwile hi R600 yo hluvukisa vaaki ni R600 ya nkunguhato). Loko swihambukelo swi endliwa hi van'wakontraka,
mali leyi a yi katsi VAT kumbe mali ya vufambisi. DWAF vyi vekele etlhelo mali yo ringana R100 miliyoni ya nongononko wo antswisa
mbhasiso etindhawini ta le makaya eka lembe ximali ra 2001/2002.

Mali ya vamasipala hi voxe
Mfumo wu le ku languteni mhaka yo vuyeriwa nakambe hi mali leyi tirhiseriweke ku endla mintirhelo ya mbhasiso. Vamasipala va ti vekela
mali leyi faneleke ku hakeriwa endzhaku kaloko va nyiketile vanhu lava va nga ni vusweti mintirhelo ya mahala ya masungulo.

Nongonoko lowu tiyisiweke wa nkunguhato wa Masipala (CMIP)
CMIP yi hakelela mbhasiso lowu nga endhawini ni nkunguhato wa vunyingi ni wo hlanganisa etindhawini ta le madorobeni ni ta le makaya.

Xipfuno xo aka tindlu

Eka nkarhi wa sweswi ndyangu wun’'wana ni wun’'wana emalokixini wu nga nyikiwa mali yo ringana R16000 kan'we leswaku wu yi tirhisela
ku xava misava, ku aka tindlu, ni ku nghenisa swiolovisi swo fana ni xihambukelo. Vanhu lava va nga ni timfanelo leti nga riki ta xinawu
ehenhla ka misava leyi va tshamaka eka yona na vona va nga nghenisa xikombelo xo kuma xipfuno lexi. Ku ni makungu yo sungula
xipfuno xo aka tindlu etindhawini ta le makaya.

Xana timali leti ti ta kondleterisiwa ku yini?

Nkunguhato lowu Katsakanyaka wa Nhluvukiso wu ta tirhisiwa swa xinkarhana tani hi ndlela yo katsakanya xuma ni ku tiyisa leswaku
mintirho yi nga tlhandlakanyiwi.

Nsinya wa Endlelo ra Mbhasiso wa Masungulo

1. Mbhasiso wu fanele ku landza swilaveko swa vaaki naswona wu fanele ku fambisana ni ku antswisa
vutivi bya vaaki hi nsivela-mavabyi. Leswaku vanhu va pfuneka eka maantswisele ya mbhasiso,
vanhu hinkwavo va fanele ku twisisa hi laha rihanyu ra vona vinyi, maendlelo lamanene ya nsivela
mavabyi ni swihambukelo swi hlanganaka hakona.

2. Vaaki va fanele ku nghenela tipurojekitara leti hi ku hetiseka. DWAF hi yona ntsena leyi vekaka
swinawana. Vaaki va ni timfanelo ni vutihlamuleri byo hlayisa rihanyu ra vona.

3. Mbhasiso wu fanele ku nyiketiwa xikan'we ni mati ni mintirhelo yin'wana ya masipala.

4. Mbhasiso a hi swihambukelo ntsena, wu fanele ku fambisana ni tidyondzo ta mbangu ni rihanyu.

5. Munhu un’'wana ni un’'wana u ni mfanelo yo fikelela mbhasiso wa masungulo.

6. Mfumo-xikaya hi ku landza vumbiwa wu fanele ku tiyisa leswaku vanhu hinkwavo va fikelela
mintirhelo ya mbhasiso.

7. Timali leti kalaka ta mfumo ti fanele ku longoloxiwa leswaku ti rhanga hi ku pfuna ngopfu lava
va nga ekhombyeni ku tlurisa van'wana.

8. Timali leti kalaka ta rixaka ti fanele ku aviwa hi vululami etikweni hinkwaro.

9. Mati ya ni nxavo wa ikonomi hikokwalaho ma fanele ku sirheleriwa hi ku tirhisa mbhasiso

10. Lava va thyakisaka va fanele ku hakelela ntirho wo basisa mati ni mbangu lowu va wu thyakiseke.

11. Mbhasiso wu fanele ku va lowu kotaka ku hakeleriwa ni le ka nkarhi lowu taka.

12. Mbangu wu fanele ku sirheleriwa loko ku endliwa tisisteme ta mbhasiso

